
Annotatsiya. Bugungi kunda avtomobil yo‘llari qoplamalarining sifati va xizmat muddati yo‘l qurilishi sohasidagi 
asosiy masalalardan biri hisoblanadi. Asfalt-beton qoplamalarning uzoq muddat xizmat qilishi, avvalo, qorishma 
tarkibi hamda qo‘llaniladigan bitumning fizik-mexanik xususiyatlariga bog‘liq. So‘nggi yillarda transport vositalari 
sonining ortishi, ayniqsa og‘ir yuk avtomobillari harakatining ko‘payishi natijasida yo‘l qoplamalariga tushadigan 
yuklama sezilarli darajada oshmoqda. Bundan tashqari, yoz va qish fasllaridagi keskin harorat farqlari asfalt-beton 
qoplamalarda g‘ildirak izi (rutting), yoriqlar va boshqa deformatsiyalarning erta paydo bo‘lishiga olib kelmoqda. 
Shu sababli bitumni polimerlar yordamida modifikatsiyalash yo‘l qoplamalarining ekspluatatsion xususiyatlarini 
yaxshilashning istiqbolli usullaridan biri sifatida qaralmoqda. 
Mazkur tadqiqotda SBS (styrene-butadiene-styrene) polimeri bilan modifikatsiyalangan bitum asosida 
tayyorlangan asfalt-beton qorishmalarining fizik-mexanik xususiyatlari laboratoriya sharoitida o'rganildi. 
Tadqiqot davomida Marshall barqarorligi, oqim ko‘rsatkichi, zichlik, havo bo‘shliqlari, mineral agregatlar 
orasidagi bo‘shliq (VMA), bitum bilan to‘ldirilgan bo‘shliq (VFA), siqilish mustahkamligi, suv ta‘siriga chidamlilik 
hamda elastiklik moduli kabi asosiy ko‘rsatkichlar aniqlandi. Olingan natijalar oddiy yo‘l bitumi asosida 
tayyorlangan asfalt-beton namunalari bilan taqqoslandi va polimer modifikatsiyasining ta’siri baholandi. 
Tadqiqot natijalari SBS polimeri qo‘llanilganda asfalt-beton qorishmasining mexanik barqarorligi va yuqori 
haroratlarda deformatsiyaga chidamliligi ortishini, suv ta’siriga bardoshliligi yaxshilanishini hamda qoplamaning 
xizmat muddatini uzaytirish imkoniyati mavjudligini ko‘rsatdi. Olingan ilmiy natijalar O‘zbekistonning keskin 
kontinental iqlim sharoitida avtomobil yo‘llarini loyihalash, qurish va ta’mirlash jarayonlarida polimer 
modifikatsiyalangan bitumlardan samarali foydalanish bo‘yicha amaliy tavsiyalar ishlab chiqishda qo‘llanilishi 
mumkin. 
 
Kalit so‘zlar: asfalt-beton, polimer modifikatsiyalangan bitum, SBS polimeri, Marshall usuli, fizik-mexanik 
xususiyatlar, VMA, VFA, rutting, deformatsiya, avtomobil yo‘llari. 

 
RESEARCH ON THE PHYSICAL AND MECHANICAL PROPERTIES OF ASPHALT 
CONCRETE MIXTURES BASED ON POLYMER-MODIFIED BITUMEN 
 
Musurmonov Ulugbek 
Basic doctoral student,  
Samarkand State Technical University 
Department of Construction Engineering 
 
Annotation. The quality and durability of road pavements remain among the key challenges in modern road 
construction. The service life of asphalt concrete pavements largely depends on the mixture composition and the 
physical and mechanical properties of the bitumen used. In recent years, the increasing number of vehicles, 
particularly heavy trucks, has resulted in substantially higher traffic loads on road pavements. At the same time, 
pronounced temperature fluctuations between summer and winter contribute to the premature development of 
rutting, cracking, and other forms of pavement distress. Therefore, polymer modification of bitumen has emerged 
as a promising approach to improving the performance and durability of road pavements. 

This study investigated the physical and mechanical properties of asphalt concrete mixtures produced using 
bitumen modified with SBS (styrene-butadiene-styrene) polymer under laboratory conditions. The key 
performance parameters evaluated included Marshall stability, flow, density, air voids, voids in mineral aggregate 
(VMA), voids filled with bitumen (VFA), compressive strength, water resistance, and modulus of elasticity. The 
results were compared with those obtained from asphalt concrete specimens prepared using conventional paving-
grade bitumen in order to assess the effect of polymer modification. 
The findings demonstrated that the incorporation of SBS polymer improved the mechanical stability of the asphalt 
concrete mixture and its resistance to deformation at elevated temperatures. It also enhanced resistance to water-
induced damage and showed potential for extending pavement service life. The results of this study can serve as a 
basis for developing practical recommendations on the effective application of polymer-modified bitumen in the 
design, construction, and rehabilitation of road pavements under the sharply continental climatic conditions of 
Uzbekistan. 
 
Keywords: asphalt concrete, polymer-modified bitumen, SBS polymer, Marshall method, physical and mechanical 
properties, VMA, VFA, rutting, deformation, highways. 

Kirish 

Avtomobil yo‘llari har qanday davlat transport tizimining ajralmas qismi bo‘lib, 

iqtisodiyotning barqaror rivojlanishida muhim o‘rin egallaydi. Yo‘l qoplamalarining sifati 

transport vositalarining harakat xavfsizligi, yuk va yo‘lovchi tashish samaradorligi, yoqilg‘i sarfi 

hamda ekspluatatsiya xarajatlariga bevosita ta’sir ko‘rsatadi. Shu sababli yo‘l qoplamalarining 

mustahkamligi va uzoq muddat xizmat qilishi yo‘l qurilishi sohasidagi asosiy vazifalardan biri 

hisoblanadi. 

Keyingi yillarda avtomobillar sonining ortishi, ayniqsa og‘ir yuk transporti ulushining 

ko‘payishi natijasida asfalt-beton qoplamalariga tushadigan yuklama sezilarli darajada 

oshmoqda. Bunday sharoitda an’anaviy bitum asosida tayyorlangan asfalt-beton qoplamalarda 

g‘ildirak izlari (rutting), plastik deformatsiyalar, harorat ta’sirida hosil bo'ladigan yoriqlar 

hamda takroriy yuklanishlar natijasidagi charchash yoriqlari nisbatan erta kuzatilmoqda. 

Ushbu nuqsonlar qoplamaning xizmat muddatini qisqartirib, uni saqlash va ta’mirlash 

xarajatlarining ortishiga olib keladi. 

Asfalt-beton qoplamalarining ishlashiga iqlim omillari ham sezilarli ta’sir ko‘rsatadi. 

O'zbekiston hududi keskin kontinental iqlimga ega bo‘lib, yoz oylarida qoplama yuzasining 

harorati +60...+70 °C gacha ko‘tarilishi, qish mavsumida esa ayrim hududlarda −20...−30 °C 

gacha pasayishi kuzatiladi. Haroratning bunday katta diapazoni bitumning fizik va reologik 

xususiyatlarini o‘zgartirib, yuqori haroratlarda yumshash va deformatsiyalanishga, past 

haroratlarda esa mo‘rtlashish va yorilish xavfining ortishiga sabab bo‘ladi. Shu bois turli iqlim 

sharoitlarida barqaror ishlay oladigan asfalt-beton qorishmalarini yaratish zamonaviy yo‘l 

qurilishining dolzarb ilmiy yo‘nalishlaridan biri hisoblanadi. 

Mazkur muammoning samarali yechimlaridan biri bitumni polimerlar yordamida 

modifikatsiyalash hisoblanadi. Bugungi kunda yo‘l qurilishida SBS (styrene-butadiene-

styrene), EVA (ethylene-vinyl acetate), maydalangan rezina kukuni hamda boshqa polimer 

qo‘shimchalardan keng foydalanilmoqda. Ushbu modifikatorlar bitumning elastikligini oshirib, 

yuqori haroratlarda deformatsiyaga chidamliligini yaxshilaydi, past haroratlarda esa yorilishga 

qarshiligini kuchaytiradi. Natijada asfalt-beton qoplamalarining xizmat muddati ortadi va 

ekspluatatsiya davrida ta’mirlash ishlari kamayadi. 

Xorijiy ilmiy tadqiqotlar natijalari ham polimer modifikatsiyalangan bitumning 

afzalliklarini tasdiqlamoqda. AQSh, Germaniya, Xitoy, Janubiy Koreya va Turkiyada olib 

https://doi.org/10.47390/ts-v4is/4y2026N12

borilgan izlanishlarda SBS modifikatori qo‘llanilganda Marshall barqarorligi, elastiklik moduli, 

suvga chidamlilik va yuqori haroratlarda deformatsiyaga qarshilik ko‘rsatkichlari sezilarli 

darajada yaxshilanishi aniqlangan. Biroq mazkur tadqiqotlarning aksariyati o‘sha 

mamlakatlarning iqlim sharoiti hamda mahalliy xomashyolari asosida bajarilgan. O‘zbekiston 

sharoitida ishlab chiqariladigan bitum va mineral materiallardan foydalangan holda bunday 

tadqiqotlar hali yetarli darajada olib borilmagan. 

Respublikada avtomobil yo‘llarini rekonstruksiya qilish, xalqaro transport yo‘laklarini 

rivojlantirish va yo‘l qoplamalarining xizmat muddatini uzaytirish bo‘yicha amalga 

oshirilayotgan ishlar asfalt-beton qorishmalarining sifatini yanada oshirishni talab etmoqda. 

Ayniqsa, mahalliy bitumning yuqori haroratlarda deformatsiyalanishga moyilligi va past 

haroratlarda yorilish ehtimoli polimer modifikatsiyasidan foydalanish zaruratini kuchaytiradi. 

Shu bilan birga, polimerning optimal miqdorini aniqlash muhim ilmiy va amaliy ahamiyatga 

ega. Polimer yetarli miqdorda qo‘llanilmasa kutilgan natijaga erishish qiyin bo‘ladi, ortiqcha 

miqdorda qo‘llanilishi esa iqtisodiy samaradorlikni pasaytirishi va ishlab chiqarish 

texnologiyasini murakkablashtirishi mumkin. 

Mazkur tadqiqotning maqsadi SBS polimeri bilan modifikatsiyalangan bitum asosida 

tayyorlangan asfalt-beton qorishmalarining fizik-mexanik xususiyatlarini eksperimental 

usulda baholash hamda ularni oddiy bitum asosidagi asfalt-beton qorishmalari bilan 

taqqoslashdan iborat. 

Ushbu maqsadga erishish uchun quyidagi vazifalar belgilandi: 

• SBS polimeri asosida modifikatsiyalangan bitum tayyorlash texnologiyasini ishlab 

chiqish; 

• Marshall usuli bo‘yicha asfalt-beton namunalarini tayyorlash; 

• na’munalarning zichligi, havo bo‘shliqlari, Marshall barqarorligi va oqim 

ko‘rsatkichlarini aniqlash; 

• siqilish mustahkamligi, suvga chidamlilik hamda boshqa fizik-mexanik 

ko‘rsatkichlarni baholash; 

• tajriba natijalarini statistik usullar yordamida tahlil qilish va optimal polimer 

miqdorini aniqlash. 

Tadqiqotning ilmiy yangiligi O‘zbekistonning keskin kontinental iqlim sharoitiga mos 

asfalt-beton qorishmalari uchun SBS polimerining ta’siri kompleks ravishda baholanganligi 

bilan izohlanadi. Tadqiqot davomida polimer miqdorining asfalt-betonning asosiy fizik-

mexanik ko‘rsatkichlariga ta’siri aniqlanadi hamda laboratoriya sinovlari asosida optimal 

tarkib tavsiya etiladi. Olingan natijalar polimer modifikatsiyalangan bitumdan foydalanish 

samaradorligini oshirish, avtomobil yo‘llari qoplamalarining xizmat muddatini uzaytirish va 

yo‘l xo‘jaligida zamonaviy materiallarni qo‘llash bo‘yicha ilmiy-amaliy tavsiyalar ishlab 

chiqishga xizmat qiladi. 

Adabiyotlar tahlili va metodologiya 

Tadqiqot materiallari. Tadqiqotda bog‘lovchi material sifatida O‘zbekiston neftni qayta 

ishlash korxonasida ishlab chiqarilgan BND 90/130 markali yo‘l bitumi qo‘llanildi. Bitumni 

modifikatsiyalash uchun SBS (Styrene–Butadiene–Styrene) termoplastik elastomeridan 

foydalanildi. [1; 36-37-b]. Mineral agregatlar sifatida maydalangan granit chaqiqtosh, tabiiy 

qum va ohaktosh asosidagi mineral kukundan foydalanildi. 

Polimer modifikatsiyalangan bitumni tayyorlash. Bitum 175±5 °C haroratgacha 

qizdirildi. SBS polimeri 3000–5000 ayl/min tezlikda 60 minut davomida aralashtirildi. 

Tadqiqotda 0 %, 3 %, 4 %, 5 % va 6 % SBS miqdorlari o‘rganildi.[2; 151-152-b] 

Asfalt-beton namunalarini tayyorlash. Mineral materiallar 160–170 °C gacha, bitum esa 

170–180 °C gacha qizdirildi. Qorishma Marshall qoliplariga joylashtirilib, har ikki tomondan 75 

martadan zarb berish orqali zichlandi.  

Tadqiqot usullari. Marshall barqarorligi, oqim, zichlik, havo bo‘shliqlari, VMA, VFA, 

suvga chidamlilik va siqilish mustahkamligi baholandi. 

Hisoblash formulalari. [3; 45-47- b] 

➢ ρ = m / V 

➢ Va = ((Gmm − Gmb) / Gmm) × 100 

➢ VMA = 100 − (Gmb × Ps / Gsb) 

➢ VFA = ((VMA − Va) / VMA) × 100 

➢ S = P / A 

➢ R = P / A 

➢ TSR = (ITSwet / ITSdry) × 100 

➢ E = σ / ε 

➢ x̄ = Σxi / n 

➢ SD = √(Σ(xi−x̄)²/(n−1)) 

➢ CV = (SD/x̄) × 100 

➢ I = ((X2−X1)/X1) × 100 
 

Statistik tahlil. Natijalar Microsoft Excel va IBM SPSS Statistics dasturlari yordamida 

qayta ishlanadi. Har bir ko‘rsatkich uch martadan sinovdan o‘tkaziladi va o‘rtacha qiymat ± 

standart og‘ish ko‘rinishida ifodalanadi. Statistik ishonchlilik darajasi p < 0,05 deb qabul 

qilinadi. [4; 15-16-b] 

Muhokama 

Olingan natijalar polimer modifikatsiyalangan bitum (PMB) asosida tayyorlangan asfalt-

beton qorishmalari an’anaviy BND 90/130 markali bitum asosidagi qorishmalarga nisbatan 

yaxshiroq fizik-mexanik xususiyatlarga ega ekanligini ko‘rsatdi. Marshall sinovlari natijalariga 

ko‘ra, PMB qo‘llanilgan namunalarda barqarorlik ko‘rsatkichi 11,8 kN dan 14,9 kN gacha oshib, 

taxminan 26,3 % ga yaxshilangani kuzatildi. Buni SBS polimerining bitum tarkibida elastik faza 

hosil qilishi va bog‘lovchi materialning mineral agregatlar bilan o‘zaro bog'lanishini 

kuchaytirishi bilan izohlash mumkin. Natijada asfalt-beton tashqi yuklamalar ta’sirida 

deformatsiyaga nisbatan barqarorroq bo‘ladi. 

Tajriba davomida qoldiq bo‘shliqlar miqdori 4,82 % dan 3,71 % gacha kamaygani ham 

aniqlandi. Bu qorishmaning ichki tuzilishi yanada zichlashganini bildiradi. Zichroq struktura 

namlikning qoplama ichiga kirishini cheklaydi, natijada muzlash va erish jarayonlari ta’sirida 

yuzaga keladigan yemirilish xavfi kamayadi. Ayniqsa, qish mavsumida harorat keskin 

pasayadigan hududlarda bu holat qoplamaning xizmat muddatini uzaytirishda muhim omil 

hisoblanadi. [5; 301-302-b] 

Suvga chidamlilik ko'rsatkichlari ham polimer modifikatsiyasining ijobiy ta’sirini 

tasdiqladi. Tadqiqot natijalariga ko‘ra, suvga chidamlilik koeffitsiyenti 0,86 dan 0,94 gacha 

oshdi. Bu SBS polimeri bitum va mineral agregatlar o‘rtasidagi adgeziya kuchini yaxshilashi 

bilan bog‘liq. Natijada namlik ta’sirida bog'lovchi qatlamning ajralishi kamayadi va asfalt-beton 

o‘z mustahkamligini uzoqroq saqlab qoladi. 

Yuqori haroratlarda o‘tkazilgan sinovlar ham PMB asosidagi qorishmalar an’anaviy 

asfalt-betonga qaraganda deformatsiyaga nisbatan barqarorroq ekanligini ko‘rsatdi. G‘ildirak 

izi chuqurligining 7,8 mm dan 4,9 mm gacha kamayishi yozning issiq kunlarida qoplamaning 

plastik deformatsiyaga kamroq uchrashini bildiradi. Bu holat SBS polimerining bitumning 

yumshash haroratini oshirishi hamda qorishmaning elastik xususiyatlarini yuqori haroratlarda 

ham saqlab qolishi bilan izohlanadi. [6; 85-86-b] 

Past harorat sharoitida o‘tkazilgan sinovlar ham ijobiy natijalarni ko‘rsatdi. Egilish 

mustahkamligining 18 % ga ortishi polimer modifikatsiyasi asfalt-betonning mo'rtligini 

kamaytirishini tasdiqlaydi. Elastikligi yuqori bo‘lgan bog‘lovchi material ichki kuchlanishlarni 

yaxshiroq taqsimlaydi, natijada past haroratlarda yoriqlar hosil bo‘lish ehtimoli kamayadi. Bu 

xususiyat keskin kontinental iqlim sharoitida foydalaniladigan avtomobil yo‘llari uchun alohida 

ahamiyatga ega. 

Olingan natijalar xorijiy olimlar tomonidan e’lon qilingan ilmiy tadqiqotlar bilan 

umumiy jihatdan mos keladi. Turli mamlakatlarda olib borilgan izlanishlarda ham SBS polimeri 

qo‘llanilganda Marshall barqarorligi ortishi, yuqori haroratlarda g‘ildirak izi hosil bo‘lishi 

kamayishi hamda suv va sovuq ta’siriga chidamlilik yaxshilanishi qayd etilgan. Mazkur tadqiqot 

natijalari ham ushbu ilmiy xulosalarni tasdiqlaydi va polimer modifikatsiyalangan bitumdan 

og‘ir transport oqimi mavjud bo‘lgan avtomobil yo‘llarida foydalanish maqsadga muvofiq 

ekanligini ko‘rsatadi. 

Polimer modifikatsiyalangan bitumni qo‘llashning iqtisodiy jihatlari ham e’tibordan 

chetda qolmasligi kerak. Dastlabki ishlab chiqarish tannarxi oddiy bitumga nisbatan yuqoriroq 

bo‘lsa-da, qoplamaning xizmat muddati uzayishi, ta’mirlash ishlari sonining kamayishi va 

ekspluatatsiya xarajatlarining qisqarishi hisobiga ushbu qo‘shimcha xarajatlar uzoq muddat 

davomida o‘zini oqlashi mumkin. Shu sababli PMB asosidagi asfalt-beton qorishmalaridan 

magistral avtomobil yo‘llari, xalqaro transport yo‘laklari hamda og‘ir yuk transporti harakati 

yuqori bo‘lgan uchastkalarda foydalanish texnik va iqtisodiy jihatdan asosli yechim 

hisoblanadi. 

Umuman olganda, o‘tkazilgan tadqiqotlar polimer modifikatsiyalangan bitum asfalt-

beton qorishmalarining mexanik mustahkamligini, deformatsiyaga qarshiligini, suv ta'siriga 

bardoshliligini hamda turli iqlim sharoitlarida ishlash samaradorligini sezilarli darajada 

yaxshilashini ko‘rsatdi. Olingan natijalar PMB texnologiyasini O‘zbekistonning −30 °C dan +50 

°C gacha o‘zgaruvchan iqlim sharoitida qo‘llash istiqbolli ekanligini va yo‘l qoplamalarining 

xizmat muddatini uzaytirishda samarali yechim bo‘lib xizmat qilishi mumkinligini ko‘rsatadi. 

Natijalar 

Laboratoriya tadqiqotlari davomida polimer modifikatsiyalangan bitum (PMB) asosida 

tayyorlangan asfalt-beton qorishmalarining fizik-mexanik xususiyatlari Marshall usuli bo‘yicha 

baholandi. Nazorat namunasi sifatida BND 90/130 markali oddiy bitum asosidagi qorishma, 

tajriba namunasi sifatida esa SBS polimeri bilan modifikatsiyalangan bitum asosidagi qorishma 

tayyorlandi. 

Tajriba uchun optimal deb qabul qilingan tarkib quyidagicha tanlandi: 

Chaqilgan tosh (5–20 mm) – 50 %; 

Chaqilgan tosh (5–10 mm) – 20 %; 

Qum – 22 %; 

Mineral kukun – 2 %; 

PMB – 6 %. 

 

 
Marshall barqarorligi 

Marshall sinovi natijalari polimer modifikatsiyasi asfalt-betonning yuk ko‘tarish 

qobiliyatini sezilarli oshirishini ko'rsatdi. 

Natijalarni umumlashtirish 

50%

20%

22%

2%
6%

Chaqilgan tosh (5-20 mm)

Chaqilgan tosh (5-10 mm)

Qum

Mineral kukun

PMB

Ko‘rsatkich Oddiy bitum PMB O‘zgarish 

Marshall barqarorligi, kN 11.8 14.9 +26.3 % 

Oquvchanlik, mm 3.85 3.18 -17.4 % 

Zichlik, g/cm³ 2.382 2.418 +1.5 % 

Qoldiq bo‘shliqlar, % 4.82 3.71 -23 % 

Siqilish mustahkamligi, MPa 3.42 4.08 +19.3 % 

Suvga chidamlilik 0.86 0.94 +9.3 % 

G‘ildirak izi, mm 7.8 4.9 -37.2 % 

Past haroratdagi 

mustahkamlik, MPa 

5.12 6.04 +18.0 % 

 

Olingan natijalar SBS polimeri bilan modifikatsiyalangan bitum asosidagi asfalt-beton 

qorishmasi oddiy bitum asosidagi qorishmaga nisbatan yuqori fizik-mexanik xususiyatlarga 

ega ekanligini ko‘rsatdi. Marshall barqarorligi, siqilish va egilish mustahkamligi hamda suvga 

chidamlilik sezilarli darajada oshdi, qoldiq bo‘shliqlar va yuqori haroratda g‘ildirak izi hosil 

bo‘lishi esa kamaydi. Bu natijalar PMB qo‘llanilishi yo‘l qoplamasining yuk ko‘tarish 

qobiliyatini, deformatsiyaga qarshiligini va xizmat muddatini oshirishga xizmat qilishini 

ko'rsatadi. 

Xulosa 

Mazkur tadqiqotda polimer modifikatsiyalangan bitum (PMB) asosida tayyorlangan 

asfalt-beton qorishmalarining fizik-mexanik xususiyatlari Marshall usuli asosida laboratoriya 

sharoitida o'rganildi. O‘tkazilgan tajribalar natijasida polimer modifikatsiyasi asfalt-betonning 

asosiy ekspluatatsion ko‘rsatkichlariga ijobiy ta’sir ko'rsatishi aniqlandi. 

Tadqiqot natijalariga ko‘ra, PMB qo'llanilgan asfalt-beton namunalari oddiy BND 

90/130 bitumi asosida tayyorlangan qorishmalarga nisbatan yuqoriroq mexanik 

mustahkamlikni namoyon etdi. Xususan, Marshall barqarorligi 26,3 % ga, siqilish 

mustahkamligi 19,3 % ga va past haroratdagi egilish mustahkamligi 18,0 % ga oshgani qayd 

etildi. Shu bilan birga, qoldiq bo‘shliqlar miqdori 23,0 % ga kamaydi, yuqori haroratlarda hosil 

bo‘ladigan g‘ildirak izi chuqurligi esa 37,2 % ga qisqardi. Suvga chidamlilik koeffitsiyentining 

0,86 dan 0,94 gacha ortishi ham polimer modifikatsiyasi asfalt-betonning namlik ta’siriga 

bardoshliligini yaxshilashini tasdiqladi. [7; 36-37-b] 

Tajriba natijalari asosida 50 % 5–20 mm fraksiyali chaqilgan tosh, 20 % 5–10 mm 

fraksiyali chaqilgan tosh, 22 % qum, 2 % mineral kukun va 6 % polimer modifikatsiyalangan 

bitumdan tashkil topgan qorishma eng maqbul tarkib sifatida baholandi. Bitum massasiga 

nisbatan 4 % SBS polimerini qo‘llash asfalt-betonning elastikligini oshirib, ham yuqori, ham 

past harorat sharoitlarida deformatsiyaga qarshiligini yaxshilashi aniqlandi. 

Olingan natijalar polimer modifikatsiyalangan bitum asosidagi asfalt-beton 

qorishmalari og‘ir transport yuklamalari ta’sirida yuqori barqarorlikka ega ekanligini ko‘rsatdi. 

Bunday qorishmalar yoz mavsumida plastik deformatsiyalarni kamaytirishga, qish mavsumida 

esa harorat ta’sirida yuzaga keladigan yoriqlar hosil bo‘lishining oldini olishga yordam beradi. 

Natijada yo‘l qoplamalarining xizmat muddati uzayadi va ularni saqlash hamda ta’mirlash bilan 

bog‘liq xarajatlarni kamaytirish imkoniyati yaratiladi. 

Umuman olganda, tadqiqot natijalari polimer modifikatsiyalangan bitumdan 

foydalanish O‘zbekistonning −30 °C dan +50 °C gacha o‘zgaruvchan iqlim sharoitida avtomobil 

yo‘llari qoplamalarining sifatini va uzoq muddat xizmat qilishini ta’minlashda samarali yechim 

bo’lishi mumkinligini ko‘rsatdi. Kelgusida turli xil polimer modifikatorlari (SBS, EVA, rezina 

kukuni va boshqalar), ularning optimal miqdorlari hamda uzoq muddatli ekspluatatsion 

xususiyatlarini dala sinovlari asosida o‘rganish maqsadga muvofiq hisoblanadi. Shuningdek, 

polimer modifikatsiyalangan bitumdan foydalanishning iqtisodiy samaradorligini amaliy 

sharoitlarda baholash ushbu yo‘nalishdagi keyingi ilmiy tadqiqotlarning muhim vazifalaridan 

biri bo‘lib qoladi. 

